
I.Оцена на состојбите во областа што треба да се уреди со законот и причини за донесување на законот
Во Законот за земјоделското земјиште (“Службен весник на Република Македонија” бр.135/07, 18/11, 148/11, 95/12, 79/13, 87/13, 106/13, 164/13, 39/14, 130/14 и 166/14), се додава нова одредба со која се овозможува користење на податоци и електронско поврзување со Агенцијата за катастар на недвижности. 

Воедно со предложените дополнувања на законот се дава правен основ исправите кои се носат согласно овој закон да се доставуваат по електронски пат до Агенцијата за катастар на недвижности заради нивно прибележување.
II. Цели, начела и основни решенија
Предлогот на законот за дополнување на Законот за земјоделското  земјиште се заснова на истите цели како и Законот за земјоделското земјиште и тоа:

-заштита на земјоделското земјиште и развој на земјоделството,

-рационално користење на земјоделското земјиште како ограничен ресурс,

-користење на земјоделското земјиште согласно својата намена и спречување на неговото загадување.

Целта на предлог законот преставува давање на правен основ исправите кои се носат согласно овој закон да се прибележуваат во катастарот на недвижности со нивно доставување по електронски пат до Агенцијата за катастар на недвижности  преку е-катастар.
Начела врз кои се заснова законот се:

Предлог законот се заснова на истите начела на кој се заснова Законот за продажба на земјоделското земјиште во државна сопственост.

III. Оцена на финансиските последици од Предлогот на Закон врз Буџетот и другите јавни финансиски средства
Предложените законски решенија нема да предизвика финансиски импликации врз Буџетот на Република Македонија.
IV. Процена на финансиските средства потребни за спроведување на Законот, начин на нивно обезбедување, податоци за тоа дали спроведувањето на законот повлекува материјални обврски за одделни субјекти

За спроведување на законот не се потребни финансиски средства кои треба да се обезбедат во Буџетот на Република Македонија.  
ПРЕДЛОГ НА ЗАКОН ЗА ДОПОЛНУВАЊЕ
 НА ЗАКОНОТ ЗА ЗЕМЈОДЕЛСКОТО ЗЕМЈИШТЕ
Член 1

Во Законот за земјоделското земјиште (“Службен весник на Република Македонија” бр.135/07, 18/11, 148/11, 95/12, 79/13, 87/13, 106/13, 164/13, 39/14, 130/14 и 166/14), во членот 32  по  ставот 4 се додава нов став  5  кој гласи:
“Исправите од став 4 на овој член заедно со пријавата за прибележување и доказ за платен надоместок се доставуваат по електронски пат до Агенцијата за катастар на недвижности преку е-катастар, воспоставен согласно Законот за катастар на недвижности.“
Ставовите  5 и 6  стануваат ставови 6 и 7.
Член 2
Овој закон влегува во сила осмиот ден од денот на објавувањето во “Службен весник на Република Македонија“.

ОБРАЗЛОЖЕНИЕ НА ПРЕДЛОГОТ НА ЗАКОНОТ
I.ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ

Со предлог на законот се внесува одредба во Законот за земјоделското земјиште, со која се овозможува по електронски пат преку е-катастар да се поднесуваат исправите донесени согласно овој закон до Агенцијата за катастар на недвижности заради нивно прибележување.
II.МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Предложеното решение во Предлог на закон за дополнување на Законот за земјоделското земјиште, е меѓусебно поврзано со одделни законски решенија од постојниот закон но истовремено се врши и усогласување со Законот за катастар на недвижности.
III.ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со предложените дополнувања на законот ќе се овозможи правен основ пријавите по електронски пат да се доставуваат до Агенцијата за катастар на недвижности заради нивно прибележување во јавната книга на недвижности.

ТЕКСТ НА ОДРЕДБИТЕ ОД ЗАКОНОТ ШТО СЕ МЕНУВААТ
Член 32

Воведување во владение и прибележување на договорот
На земјоделското земјиште, предмет на договорот за закуп, закупецот се воведува во владение со записник, од страна на три члена Комисија формирана од министерот, со учество на геодетско стручно лице регистрирано како трговец поединец, овластен геодет или трговско друштво за геодетски работи, кое врз основа на геодетски елаборат ќе изврши обележување на истото.

Постапката и рокот за воведување во владение како и формата и содржината на образецот на записникот од ставот 1 на овој член, ги пропишува министерот.

Трошоците за воведување во владение, освен трошоците за работата на Комисијата од ставот 1 на овој член, се на товар на закупецот.

Министерството примерок од договорот за закуп и записникот за воведување во владение ги доставува до Агенцијата за катастар на недвижности  заради негово прибележување.
Договорот од членот 30 на овој закон може да се измени со анекс на договор особено во случај на промена на доделените површини поради денационализација или трајна пренамена на доделеното земјоделско земјиште во градежно.

Анексот на договорот од ставот 5 на овој член е основ за запишување на промената на податоците во јавната книга кои се однесуваат на површините дадени во закуп.

